Кесиптик билим берүүнүн келечеги кең.

Жашоо нугунун жаңыча багытта өнүгүүсүнө  жараша заман талабына ылайык коомубуздагы  жаңыча өзгөрүүлөргө күбө болуп турган мезгилибиз. Мына ушундай шарттардан улам Кыргыз Республикасынын Президенти К. С. Бакиев тарабынан аяктап бара жаткан жылда мамлекеттик башкаруу системасында  чоң реформалык кайра өзгөрүүлөр болуп өттү. Тагыраак айтканда, кесиптик  билим берүү боюнча Мамлекеттик Агенттик  буга чейин өкмөткө караштуу болуп келсе, азыркы күндө Кыргыз Республикасынын эмгек, ишке орноштуруу жана миграция министрлигинин алдындагы агенттикке айланды.  Аталган мекеменин ишмердүүлүгүнө мындай өзгөртүү кандай таасирин тийгизет болду экен, эң оболу ушул суроо менен агенттиктин директору Чолпонкулов Таалайбек Аскарбековичке кайрылсак, ал мына буларга токтолду.

Албетте, мындай өзгөрүүлөрдүн биздин ишмердүүлүккө тийгизген оң таасири көп. Анткени эмгек жана  иш менен камсыз кылуу проблемаларында кесиптик билим берүү маселеси өзүнөн өзү келип чыгат. Учур талабына ылайык  атайын кесиптик билими бар жаштардын  бул жашоодо өз ордун табуусуна чоң мүмкүнчүлүк бар.  Ал эми миграция маселеси да бул жерде кыйгачта калбайт. Өзүңүзгө белгилүү, бүгүнкү күндө канчалаган мекендештерибиз Кыргызстандан тышкары жерлерде эмгек кылып, аны менен кошо  бул жактагы жакындарынын да жашоо турмушуна колдоо көрсөтүп жатышат. Тилекке каршы көпчүлүк мекендештерибиз эч кандай билими жок, жада калса орус тилин деле жарытып билбей атып Россия, Казахстан жана башка чет өлкөлөргө жумуш издеп кетип атышат.  Ал эми ошол эмгек мигранттарынын бөтөн жерде  жакшы жумушчу орундарды  табуусу   үчүн кандайдыр бир атайын  кесиптик билимге ээ болуп, тиешелүү диплом, сертификат сыяктуу документтерди алып кетишсе   -   бул жакшы айлык алып,  жакшы жумушта мыйзамдуу иштөөсүнө өбөлгө  болот. Ал эми дагы бир жагы, учурдагы финансы каатчылыгынын айынан  дүйнөнүн бардык  бурчтарында чоң өндүрүш ишканалары жоюлуп, анын себебинен бир катар жарандарыбыз кайра Кыргызстанга кайтып келген учурлары да жок эмес. Жергиликтүү эмгек рыногуна зарыл болгон адистиктерге ошол мигранттарыбызды кайра окутуп тиешелүү кесипке ээ кылуу да өлкөбүздүн социалдык проблемаларынын бирин чечкенге жардам берет. Ошондуктан биздин тармак миграция проблемаларын  көзөмөлдөгөн министрликке караштуу болуп кайра түзүлгөндүгү деле кокусунан  эмес деп ойлойм.

Таалайбек Аскарбекович, сиз бул тармакта жаңы адам эмессиз, кесиптик билим берүү маселеси сизге жакындан тааныш. Сиздин баамыңызча учурда кесиптик билим берүүгө карата коомчулук тарабынан кандай мамиле байкалууда?

Чындыгында кесиптик билим берүүгө коомчулук тарабынан кызыгуу жылдан жылга өсүүдө. Буга албетте, ушул тармакта болуп жаткан ар кыл реформалык процесстер да жакшы шарт түзүүдө десек болот. Мисалы, кийинки мезгилде биз кесиптик билим берүүдө кыска мөөнөттүү окутууларга  басым жасай баштадык. Мисалы, 1 айлык же 2, 3 айлык атайын курстарды уюштуруп  тиешелүү адистикке окутуу жаңылыгыбыз жакшы натыйжа берүүдө. Андан тышкары кесипчилик окуу жайларында заманбап адистиктерге үйрөтүүнү да колго алуудабыз. Мисалы, компьютердик иш, мейманкана кызматы, жаңы технологияларга байланыштуу курулуш иштери        сыяктуу  адистиктерине кызыккан жаштар көп. Ал тургай  жогорку билими бар туруп, заманбап кесиптик билим алууну көздөп биздин окуу жайларга келгендер да бар.  Мисалы, быйылкы окуу жылында  каалоочулардын саны арбын болду. Айрым окуу жайларда конкурстук негизде да кабыл алууга туура келди. Статистикалык жагынан алганда биздин бүтүрүүчүлөр бери жагы 70-75% иш менен камсыз болуу мүмкүнчүлүгү бар. Ошону менен катар алган маяналары да жаман эмес. Мисалы, жалпыга белгилүү, азыр жакшы ашпозчу, же ширетүүчү айрым  жогорку билимдүү мекеме  кызматкерлерине караганда  жакшыраак айлык акы алат. Канча каражат сарптап, контракт төлөп жогорку билимге ээ болгондон кийин да тиешелүү адистик боюнча кызмат табуу учурда чоң маселе. Ал эми кыска мөөнөттүн ичинде бир кесипке ээ болуп, андан соң жумуш менен камсыз болуп мыкты айлык акы алуу бүгүнкү күндө турмуш өзү талап кылып жаткан нерсе. Андан соң каалаган жогорку билимге умтулсаң  ага  экономикалык да, социалдык да мүмкүнчүлүк пайда болот. Бул жагынан алганда азыр калк тарабынан чоң түшүнүү бар. 


Демек, мындай өзгөрүүлөр кесипчилик билим берүүнүн кадыр баркын кайра калыбына келтирүүгө  өбөлгө болууда десек болот да? 


-Туура айтасыз, бир убакта өзгөчө Союз мезгилинде калк арасында кесиптик билим берүүгө карата өзүнчө бир түшүнүк бар эле. Анткени, мектепте жаман окуган балдарды ПТУларга которуп салуу адатка айланган көрүнүш эле. Ошондуктан, кесиптик билим алууга билими, тартиби начар  окуучулар барат деп, ага жараша окуу жайдын да кадыр баркы аброю төмөн эле. Ал эми азыркы учур талабы, рынок экономикасына негизделген жашоо шарты дал ошол кесиптик билими бар адистер бүгүнкү күндө эң мыкты жумушчулар экендигин далилдеди.   Себеби кесиптик билимиң бар жумушчу болсоң бул турмушта тиешелүү аброюң боло тургандыгын  жаштар да жакшы түшүнүп калышты. Анан албетте буга кошумча тиешелүү реформалык аракеттердин да натыйжасы  болуп жатат. Бул багытта  биз учурда көптөгөн эл аралык уюмдар менен кызматташып келе жатабыз. Мисалы, Азия өнүктүрүү банкы, ПРООН, Германия кызматташтык коому (ГТЦ),  Европалык билим берүү фонду, Швейцариялык кызматташтык коому –Хельветас  жана башка бир катар уюмдар кесиптик билим берүү тармагын азыркы шартка ылайык реформалоо багытында  чоң салым кошуп келе жатышат.  Белгилей кетсек, элет жергесиндеги жаштарга фермерлик жаатында айылдык кесипчилик билим берүү боюнча  Хельветас  уюмунун  STAR  проектиси бир катар иштерди аткарууда.  Мындай аракеттер бүгүнкү күндө тиешелүү натыйжаларын  берип баштады. Анткени, фермерлердин да учур талабына ылайык кесиптик шыктарга ээ болуусу алардын келечекте өз  чарбасынан жакшы киреше алып , жашоо шартынын мыкты болуусуна шарт түзөт.  

- Таалайбек Аскарбекович,   кесиптик билим берүүнүн келечеги тууралуу оюңуз кандай? 

Албетте, бул тармактын келечеги кең. Тилекке каршы, кийинки убакта республиканын билим берүү системасында кандайдыр бир дисбаланс өкүм сүрүп келген. Жогорку  окуу жайды аяктаган адистер көп, бирок тиешелүү жумуш орду табылбай өлкөнүн жумушсуздарынын катары толукталып келген. Эгерде ошол жаштар кандайдыр бир кесиптик билими болсо жумушсуздук проблемасы да көп орун алмак эмес. Ошондуктан билим алуу процесси өзүнүн табигый баскычтары менен ишке ашырылышы керек. Мисалы,  жалпы орто билим алуу, кесиптик билим алуу, жогорку билим алуу, анан барып академиялык билим алуу  жана дагы башка.  Бул кандайдыр бир негиздүү пирамиданы элестетет да. Ал эми ошол пирамиданы жашоо турмушка салыштырсак, анда кесиптик билим берүү -  бул туруктуулукту, бекемдикти  камсыз  кыла турган   негизги төмөнкү баскычтарынын бири болуп саналат. Ошондуктан, кесиптик билим берүүнүн  кең келечегин дагы бир жолу баса белгилеп кетким келет. 


Анан албетте, сөзүмдүн аягында ушул системада иштеп келаткан кесиптештеримди келе жаткан Жаңы Жыл майрамы менен куттуктап кетмекчимин. Алардын иштерине ийгилик, үй –бүлөөлүк  турмушунда бакубатчылыкты, ырыскы каалайм. Жаңы Жылыбызды  жакшылыктар  коштосун. 

· Маегиңизге чоң ырахмат.  Ишиңизди ийгилик жылоолосун. 

                 Даярдаган  Гүлнара Аземова

